
CJAPITUL I – NORMIS GJENERÂLS 

Art. 1 Finalitâts 

1. Chest regolament al fisse lis normis pe organizazion e pal funzionament dai orghins e dal Ufici di 

Direzion de Agjenzie regjonâl pe lenghe furlane, di cumò indenant clamade Agjenzie, e ancje chês pe 

gjestion dal personâl e pes proceduris di reclutament, in armonie cu la legjislazion in vore e cul Statût 

de Agjenzie. 

 

CJAPITUL II – ORGHINS DE AGJENZIE 

Art. 2 Orghins 

1. A son orghins de Agjenzie: 

a) il President; 

b) il Consei di Aministrazion; 

c) il Comitât tecnic sientific; 

d) il Revisôr unic dai conts; 

e) il Diretôr. 

 

Art. 3 President 

1. Il President al è il rapresentant legâl de Agjenzie, al clame adun e al è da cjâf des sentadis dal Consei 

di Aministrazion e dal Comitât tecnic sientific. 

2. Il President al adote, in câs di urgjence, lis determinazions che a coventin pal funzionament de 

Agjenzie, di someti a ratifiche dal Consei di Aministrazion inte prime riunion disponibile. 

3. Al valute i risultâts de ativitât fate dal Diretôr, cun riferiment aes finalitâts e ai obietîfs assegnâts. 

4. Il President al concêt, su la fonde di un Regolament di pueste, il patrocini morâl de Agjenzie. Cun di 

plui, il President al autorize la partecipazion de ARLeF, tant che partner, a progjets presentâts di altris 

sogjets intai câs là che no sedin previodûts finanziaments a cjame de Agjenzie, e al davuelç ogni altre 

funzion che no sedi di competence di altris orghins.  

5. Lis funzions dal President, in ducj chei câs li che lui nol pues davuelzilis, lis esercite il membri plui 

anzian dal Consei di Aministrazion fra chei nomenâts su propueste dal Assessôr regjonâl competent in 

materie di tutele de lenghe furlane. 

 

Art. 4 Consei di Aministrazion 

1. Il Consei di Aministrazion al esercite chestis funzions: 

a) adozion dal belanç di prevision, dal program di ativitât de Agjenzie, dal Plan gjenerâl di politiche 

linguistiche e di chei altris ats previodûts de normative in vore, di someti ae aprovazion de Zonte 

regjonâl; 

b) adozion dal cont consuntîf de Agjenzie e di chei altris ats previodûts de normative in vore, di someti 

ae aprovazion de Zonte regjonâl; 

c) adozion de dotazion organiche dal ent e dal plan des dibisugnis di personâl, di someti ae aprovazion 

de Zonte regjonâl; 

d) adozion di propuestis di modificazions statutariis, di someti ae Regjon pe aprovazion; 

e) aprovazion dai regolaments, daûr di ce che al è previodût dal articul 11; 

f) conferiment de incarghe di diretôr de Agjenzie, daûr di ce che al è previodût dal articul 8-bis dal 

Statût; 

g) nomine dal Comitât tecnic sientific, daûr di ce che al è previodût dal articul 6 dal Statût; 



h) aprovazion dai ats di indreçament che a coventin par rivâ aes finalitâts dal articul 2 dal Statût, ancje 

consultant, se stimât oportun in reson dal contignût tecnic linguistic dal ogjet, il Comitât tecnic 

sientific; 

i) aprovazion dai ats previodûts dal Regolament che al à dentri criteris e modalitâts pe concession di 

contribûts pe promozion de lenghe furlane; 

j) instaurazion di colaborazions stabilis cun altris organisims che a operin in ogni ambit de vite sociâl, 

par promovi la cognossince, la difusion e l'ûs de lenghe furlane, cun acuardis di colaborazion su la 

fonde dal articul 15 de leç dai 7 di Avost dal 1990, n. 241, protocoi di intese o convenzions; 

k) costituzion di organisims esternis, che a operin in ogni ambit de vite sociâl, o partecipazion a di chei 

tant che soci, par promovi la cognossince, la difusion e l'ûs de lenghe furlane; 

l) istituzion di borsis di studi; 

m) ratifiche dai decrets presidenziâi, intai câs previodûts dal articul 3, come 2; 

n) presentazion di domandis di contribût; 

o) autorizazion a stâ in judizi, aprovazion des transazions e ricors a parês legâi; 

p) partecipazion de ARLeF, tant che partner, a progjets presentâts di altris sogjets che a previodin 

finanziaments a cjame de Agjenzie; 

q) ogni altre funzion previodude par leç, Statût o regolament, e ancje ogni altre funzion assegnade de 

normative in vore ai orghins di guvier o al ent intal so complès. 

2. Lis deliberazions dal Consei di aministrazion a son daurman esecutivis, fale che tai câs di semplice 

adozion di ats di someti ae aprovazion de Zonte regjonâl. 

3. Pe validitât des riunions dal Consei di Aministrazion e covente la maiorance dai components, tignint 

cont ancje dal President. Lis riunions si puedin fâ ancje in teleconference o in videoconference. Lis 

deliberazions a son fatis a maiorance dai presints. In câs di paritât, al prevâl il vôt dal President. Il 

Diretôr al cure e al conserve i verbâi des riunions. Il Diretôr al à la facoltât di delegâ un dipendent de 

Agjenzie aes funzions che a tocjin la verbalizazion des sentadis. 

4. L'avîs di convocazion des sentadis dal Consei di Aministrazion, cun dentri la date, il lûc de sentade, 

la ore e l'ordin dal dì, al ven mandât, par pueste eletroniche, almancul trê dîs prime de date fissade pe 

sentade e, in câs di urgjence, almancul vincjecuatri oris prime. La convocazion e pues jessi ancje 

imediade, par telefon, ma in chest câs, pe validitât de riunion e covente la totalitât dai components.  

5. Tal câs che un component dal Consei di Aministrazion al dedi lis sôs dimissions, chestis a van 

presentadis al Consei stes. Il President al informe, dentri di dîs dîs, il President de Regjon e, inte ipotesi 

di dimissions di un component no designât de Zonte regjonâl, ancje l'ent che lu à proponût e che si 

fevele tal art. 4 dal Statût de Agjenzie, par promovi la sostituzion. 

6. Intal câs di trê assencis consecutivis injustificadis, il component interessât al decjât de cjarie e al ven 

sostituît daûr de procedure previodude dal come 4. 

7. Ai components dal Consei di Aministrazion in mission par davuelzi lis ativitâts istituzionâls de 

Agjenzie autorizadis dal President ur compet il rimbors des spesis di mission su la fonde di ce che al è 

stât fissât dal Decret dal President de Regjon di nomine. 

 

Art. 5 Comitât tecnic sientific 

1. Il Comitât tecnic sientific al esercite chestis funzions: 

a) al propon al Consei di Aministrazion il Plan gjenerâl di politiche linguistiche pe lenghe furlane e, an 

par an, il Plan des prioritâts di intervent, tignint cont des disponibilitâts finanziariis; 

b) al furnìs al Consei di Aministrazion la sô consulence tecniche sientifiche inte formulazion dal 

program anuâl di ativitât de ARLeF; 

c) al met in vore i ats e al fâs lis valutazions che a son previodûts dal Regolament che al à dentri i 

criteris e lis modalitâts pe concession di contribûts pe promozion de lenghe furlane; 

d) al davuelç une ativitât stabile di consulence tecniche sientifiche a pro dai orghins de ARLeF; 

e) al fâs ogni altre funzion previodude de normative regjonâl e dai Regolaments de ARLeF. 



2. Lis riunions dal Comitât a àn da cjâf il President de ARLeF o un so delegât individuât dentri dal stes 

Comitât. Al Comitât al pues partecipâ, cence dirit di vôt, ancje il Diretôr dal Servizi competent in 

materie di lenghis minoritariis de Regjon o un so delegât. 

3. Pe validitât des riunions dal Comitât tecnic sientific e covente la maiorance dai components indicâts 

dal articul 6, come 3, dal Statût, plui il President. Lis riunions a puedin jessi fatis ancje in teleconference 

o in videoconference. Il Comitât tecnic sientific al delibere a maiorance dai presints che a àn dirit di 

vôt. In câs di paritât, al prevâl il vôt dal President. Il Diretôr al cure e al conserve i verbâi des riunions. Il 

Diretôr al à la facoltât di delegâ un dipendent de Agjenzie a fâ lis funzions che a tocjin la verbalizazion 

des sentadis. 

4. L'avîs di clamade des sentadis dal Comitât tecnic sientific, cun dentri la date, il lûc de sentade, la ore 

e l'ordin dal dì, al ven mandât, par pueste eletroniche, almancul trê dîs prime de date fissade pe sentade 

e, in câs di urgjence, almancul vincjecuatri oris prime. La clamade e pues jessi ancje imediade, par 

telefon, ma in chest câs, pe validitât de riunion e covente la totalitât dai components. De clamade adun 

al è informât il Diretôr dal Servizi competent in materie di lenghis minoritariis de Regjon o il so delegât. 

5. Intal câs di trê assencis consecutivis injustificadis dai sogjets indicâts tal articul 6, come 3, dal Statût, 

il component interessât al decjât de cjarie e al ven sostituît. 

6. Ai components indicâts tal articul 6, come 3, dal Statût, ur spiete un gjeton di presince, par ogni 

sentade, cuntun impuart che al è fissât dal Consei di Aministrazion. I stes components a son ecuiparâts, 

pal rimbors des spesis di mission, ai dipendents regjonâi cun cualifiche di dirigjent. 

7. Tal câs che il Consei di Aministrazion al decjadi par decorence dal periodi temporâl di prorogatio 

dopo de scjadince de legjislature regjonâl, fin ae date di nomine dal gnûf Consei di Aministrazion lis 

sentadis dal Comitât tecnic sientific a son clamadis adun e ur sta da cjâf il membri plui anzian dal 

Comitât stes. Tal câs di rinunzie e in ogni altri câs li che chel nol puedi davuelzi lis funzions segnadis 

parsore, chestis a son esercitadis dal plui anzian fra chei altris membris. 

 

Art. 6 Supuart tecnic sientific 

1. A supuart dal Comitât tecnic sientific, par che al puarti insom lis sôs ativitâts istituzionâls, o ancje a 

supuart des ativitâts di politiche linguistiche de Agjenzie, il Consei di Aministrazion al pues fissâ, cun 

proprie deliberazion: 

a) di zovâsi de consulence sientifiche di personis o di ents cun competencis specifichis e ricognossudis 

inte promozion de lenghe furlane o di altris lenghis minoritariis intai setôrs de istruzion, de ricercje, 

de comunicazion, de aministrazion publiche o in altris ambits impuartants pe politiche linguistiche; 

b) di istituî comissions sientifichis o valutativis, o ancje grups di lavôr, in ducj i câs là che al sedi stimât 

oportun par garantî une ativitât corete e zovevule di politiche linguistiche. 

2. La deliberazion indicade te letare a) dal come 1, e fisse lis modalitâts par determinâ il totâl dal 

compens onicomprensîf di assegnâ pe consulence. 

3. La deliberazion de letare b) dal come 1, e fisse il totâl dal gjeton di presince di assegnâ, par ogni 

sentade, ai rispetîfs components. I stes components a son ecuiparâts, pal rimbors des spesis di mission, 

ai dipendents regjonâi cun cualifiche di dirigjent. 

 
Art. 7 Revisôr unic dai conts 
1. Il Revisôr unic dai conts al davuelç lis funzions previodudis dal Statût, dai Regolaments e des 

disposizions organizativis cjapadis sù dal Consei di Aministrazion de Agjenzie. 

2. Tal câs che il Revisôr unic dai conts al dedi lis sôs dimissions, chestis a van presentadis daurman al 

President de Regjon, informant tal stes timp il President de Agjenzie. 

 

Art. 8 Diretôr 

1. Il Diretôr, intal ambit de sô autonomie di gjestion, al ponte a dâ atuazion ai obietîfs definîts intai 

documents di programazion e intai ats di direzion dal Consei di Aministrazion, e al è responsabil de 

realizazion dai progjets che i son rimetûts, de eficience e economicitât de gjestion des risorsis 



assegnadis e de eficacitât de azion aministrative. Al fonde la sô ativitât sui principis di imparzialitât e 

di trasparence e su lis regulis de comunicazion publiche. 

2. Intal ambit dai compits di atuazion dai obietîfs e des direzions descrits tal come 1, i tocjin al diretôr 

in particolâr: 

a) la adozion dai ats di gjestion finanziarie des risorsis assegnadis e l'aciertament des jentradis; 

b) la responsabilitât des proceduris di afidament dai contrats publics; 

c) la stipulazion dai contrats; 

d) di norme, la partecipazion, cun funzion di president, aes comissions di gare e di concors; 

e) la responsabilitât de adozion dai decrets di ripart des risorsis finanziariis che i son assegnadis; 

f)  la rispueste aes osservazions formuladis intal esercizi dal control interni di resonarie; 

g) la adozion di ats di gjestion dal personâl assegnât, cjapât dentri l'orari di lavôr;  

h) la assegnazion al personâl assegnât di obietîfs operatîfs funzionâi al rivâ ai obietîfs dal come 1; 

i) la motivazion, la valorizazion, il control e la valutazion dal personâl assegnât; 

j) la formazion e l'inzornament dal personâl assegnât in relazion aes incarghis che i son stadis dadis; 

k) la adozion dai oraris cuant che i uficis de ARLeF a son vierts al public; 

l) la adozion dai proviodiments di concession, autorizazion, licence e simii che i son assegnâts; 

m) la adozion dal parê sui ats di someti al Consei di Aministrazion sot dal profîl de regolaritât tecniche  

aministrative; 

n) la assegnazion de incarghe di sostituzion tai câs che al sedi assent o che al vedi cualchi impediment; 

o) la adozion di ogni altri at o proviodiment necessari par rivâ ai obietîfs assegnâts, o che al è afidât ae 

sô competence de normative in vore o di ats dal Consei di Aministrazion. 

3. Il Diretôr al assist aes riunions dal Consei di Aministrazion e dal Comitât tecnic sientific e al compile 

i verbâi. 

3-bis. Tal câs che il Consei di Aministrazion al decjadi par decorence dal periodi temporâl di prorogatio 

dopo de scjadince de legjislature regjonâl, fin ae date di nomine dal gnûf Consei di Aministrazion, il 

Diretôr al esercite ancje chestis funzions: 

a) concession di patrocinis par iniziativis coerentis cu lis ativitâts istituzionâls de ARLeF;  

b) sotscrizion di acuardis di colaborazion cun altris aministrazions publichis e/o protocoi di intese cun 

sogjets privâts che il lôr test al sedi stât za aprovât dal Consei di Aministrazion; 

c) adozion di ogni altri at o proviodiment che al coventi par garantî che lis ativitâts istituzionâls de 

ARLeF si davuelzin in maniere corete. 

4. La retribuzion di posizion dal Diretôr, in atuazion dal articul 45 dal Contrat coletîf regjonâl di lavôr, 

aree de dirigjence dal personâl dal compart unic, cuadrieni normatîf 2002-2005, bieni economic 2002-

2003, bieni economic 2004-2005, e je fissade dal Consei di Aministrazion tignint cont di parametris 

conetûts ae colocazion inte struture, ae complessitât organizative, aes responsabilitâts gjestionâls 

internis e esternis e a altris fatôrs stimâts strategjics, su la base dal model di graduazion de posizion 

dirigjenziâl de ARLeF aprovât cun deliberazion dal Consei di Aministrazion, sintût l'Organisim 

indipendent di valutazion. 

5. La retribuzion di risultât e je fissade an par an dal Consei di Aministrazion, intal rispiet di ce che al 

è previodût dai Contrats coletîfs regjonâi di lavôr, aree de dirigjence dal personâl dal compart unic, in 

sede di aprovazion dal Plan trienâl de Prestazion de ARLeF. La erogazion anuâl de retribuzion di 

risultât e ven fate dopo de definizion preventive dai obietîfs anuâi, de verifiche positive e de 

certificazion dai risultâts di gjestion otignûts in coerence cun chei obietîfs, daûr dai risultâts dal 

sisteme di valutazion de prestazion. 

 

CJAPITUL III – NORMIS SUL PERSONÂL 
 

Art. 9 Personâl de ARLeF 

1. La dotazion organiche e il plan des dibisugnis di personâl de Agjenzie a son adotâts cun deliberazion 

di pueste dal Consei di aministrazion, di someti ae Zonte regjonâl pe sô aprovazion.  



2. Lis assunzions di personâl, a timp indeterminât o a timp determinât, a timp plen o parziâl, a son 

deliberadis dal Consei di Aministrazion su la base de programazion de dibisugne dal personâl, intal 

rispiet des disposizions in materie di assunzion intal implei public e in maniere compatibile cu lis 

disponibilitâts di belanç. I puescj vacants intal organic de Agjenzie a puedin jessi cuvierts ancje cun 

mobilitât di dipendents in servizi li di altris Aministrazions publichis. 

3. Su deliberazion conforme dal Consei di Aministrazion, la ARLeF e pues ancje ricori aes formis 

contratuâls flessibilis di assunzion e di implei dal personâl previodudis de normative in vore in 

materie, cjapade dentri la soministrazion di lavôr midiant intermediazion di agjenziis abilitadis in 

maniere regolâr. 

4. Al personâl de ARLeF si apliche la dissipline contratuâl previodude pal personâl regjonâl dal 

Compart unic dal implei public regjonâl e locâl dal Friûl-Vignesie Julie. 

 

Art. 10 Istituzion di posizions organizativis 

1. Cun deliberazion dal Consei di Aministrazion, in conformitât cul C.C.R.L. dal Compart unic in vore 

– aree no dirigjents, a puedin jessi istituidis posizions organizativis. 

2. La retribuzion di posizion des posizions organizativis e je fissade dal Consei di Aministrazion tignint 

cont dai criteris previodûts dal nomenât C.C.R.L., su la base di un model di pueste di graduazion aprovât 

cun deliberazion dal stes Consei di Aministrazion, sintût l'Organisim indipendent di valutazion. Cu la 

deliberazion che e definìs la indenitât di posizion, e je fissade ancje la misure de indenitât di risultât.  

 

Art. 11 Tratament acessori 
1. La Agjenzie, an par an, cun decret dal Diretôr, su la fonde des normativis e des disposizions in vore 

dal C.C.R.L. – Compart unic dal implei public regjonâl dal Friûl-Vignesie Julie, e costituìs il Fonts pe 

contratazion decentrade integrative, tignût cont de dotazion organiche e dal personâl in servizi, 

individuant lis risorsis stabilis e variabilis di destinâ al istitût. In particolâr, la cuantificazion 

economiche dal Fonts e sarà fate calcolant il personâl a timp indeterminât, a timp determinât e in 

comant, e a podaran jessi sumadis, in conformitât cul C.C.R.L. in vore, risorsis in plui pal esercizi di 

altris funzions a pet de ativitât ordenarie de Agjenzie. 

2. Cun deliberazion di pueste dal Consei di Aministrazion, e ven nomenade la delegazion che e trate 

di part publiche e a vegnin fissadis lis diretivis esecutivis vincolantis pai fins de contratazion pe 

sotscrizion sucessive dal Contrat Coletîf Decentrât Integratîf. 

 

Art. 12 Bogns past 
1. Al personâl in servizi dipendent de Agjenzie, che si apliche il C.C.R.L. in vore, i vignarà corispuindût, 

in sostituzion dal servizi mense, un carnet di bogns past di cjarte o eletronics, che a àn lis stessis 

carateristichis di chei previodûts pal personâl regjonâl. 

2. Pe fruizion di cheste prestazion al covente che inte zornade il dipendent al fasi almancul dôs oris 

efetivis e continuativis di lavôr prime de polse pal gustâ, che in maniere obligatorie e varà di jessi di 

almancul miezore, e dôs oris continuativis pomeridianis dopo de interuzion, in analogjie cu lis  

disposizions in vore in materie pal personâl regjonâl. 

 

Art. 13 Lavôr straordenari 
1. In aplicazion e intai limits des disposizions legjislativis e dal C.C.R.L. in vore in materie di efetuazion 

di lavôr straordenari, ca sot si regole l'ûs dal istitût, specificant che lis risorsis destinadis par chê 

finalitât a vignaran individuadis dentri dal Contrat Coletîf Decentrât Integratîf e, dut câs, in maniere 

separade e diszontade dal Fonts pe contratazion decentrade integrative: 

a) la prestazion di lavôr straordenari dai dipendents ARLeF e podarà jessi fate dome par fâ front a 

esigjencis di servizi in soreplui, o che no si puedin programâ o rimandâ e, duncje, no podarà jessi 

doprade tant che fatôr ordenari di programazion dal timp di vore e di cuviertidure dal orari di lavôr; 



b) il lavôr straordenari al è prestazion fate dome di là dal orari normâl di vore, e al podarà jessi calcolât 

in cheste maniere dome se il lavoradôr al varà completât l'orari normâl e se chel stes si è slungjât di là 

dai 30 minûts; 

c) lis prestazions di lavôr straordenari a varan di jessi simpri autorizadis in maniere preventive 

e formâl dal Diretôr de ARLeF e, su domande dal dipendent, a puedin dâ lûc a polse compensative di 

gjoldi in maniere compatibile cu lis esigjencis organizativis e di servizi; 

d) la esecuzion di prestazions di lavôr straordenari cence autorizazion preventive no da nissun dirit al 

paiament, e nancje al eventuâl recupar orari compensatîf; 

e) in vie ecezionâl, intal câs di lavôr straordenari fat cence autorizazion preventive, il Diretôr al 

valutarà la dibisugne efetive e la indiferibilitât de prestazion, autorizant o no la licuidazion o la fruizion 

de polse compensative; 

f) il lavôr straordenari al podarà jessi licuidât o metût a recupar dome se regjistrât in maniere regolâr 

sul sisteme informatic pe rilevazion des presincis, e nol podarà passâ il limit massim anuâl individuâl 

di 180 oris, daûr des normis contratuâls in vore; 

g) pal straordenari retribuît in mission, al sarà dovût il compens dome pal lavôr autorizât in maniere 

preventive, dome pes prestazions efetivis di vore fatis inte localitât di mission, in soreplui dal orari 

normâl di servizi dovût, e leadis a strent ae nature e ae entitât dai compits fats, cun esclusion dal timp 

che al covente pal viaç sedi par lâ che par tornâ; 

h) il Diretôr al autorizarà o mancul, tignût simpri cont des esigjencis di servizi, il recupar orari di podê 

usufruî invezit dal paiament de prestazion; 

i) intal câs che il dipendent, tal puest dal paiament de prestazion, al sielzès il recupar compensatîf, lis 

oris lavoradis sedi in ufici che in mission di là dal profîl orari, autorizadis a clâr intal limit complessîf 

anuâl fissât a nivel di contratazion decentrade integrative e no compensadis, a vignaran metudis in 

bande intun cont oris individuâl clamât “bancje des oris”, e a podaran jessi gjoldudis sot forme di polsis 

compensativis intal rispiet des esigjencis organizativis impressindibilis decidudis dal Diretôr, dentri 

dal an dopo de date di efetuazion des stessis pal personâl a timp indeterminât, invezit pal personâl a 

scjadince dentri dai tiermins de assegnazion o dal contrat. Lis prestazions di lavôr straordenari a 

recupar a varan di jessi gjoldudis cun regolaritât par evitâ un cumul consistent di oris che, se sumadis 

e dopradis in lungjis assencis, a podaressin no garantî la regolaritât dal servizi; 

J) la fruizion dal recupar compensatîf e varà di jessi domandade dal dipendent e autorizade simpri in 

maniere preventive dal Diretôr, che al podarà dut câs disponi il diferiment par esigjencis organizativis. 

 

Art. 14 Personâl in distac o in comant 

1. La ARLeF e pues zovâsi di personâl metût a disposizion, in regjim di distac o di comant, de Regjon o 

di altris Aministrazions publichis, e il lôr tratament juridic al reste regolât dal ordenament de 

Aministrazion di apartignince. 

2. La dissipline e il paiament de retribuzion acessorie pal personâl in distac a restin di competence de 

Aministrazion di apartignince, tignint cont dut câs che il Diretôr al à competencis su ogni aspiet 

organizatîf e valutatîf. La dissipline e il paiament de retribuzion acessorie pal personâl in comant, fûr 

che tal câs di acuardis diviers, a son di competence de ARLeF, che e apliche lis normis in vore pal so 

personâl dipendent. 

3. Intai câs previodûts de normative in vore, ancje al personâl indicât ca parsore a puedin 

jessi assegnâts e licuidâts in maniere direte de ARLeF i incentîfs pes funzions tecnichis su lis 

proceduris di acuisizion di servizis e furniduris daûr dal articul 113 dal decret legjislatîf dai 18 di Avrîl 

dal 2016, n. 50 (Codiç dai contrats publics). 

4. Al personâl indicât ca parsore e pues jessi assegnade ancje la titularitât di une posizion 

organizative. In chest câs, almancul che no sedin acuardis diviers cui ents di divignince, la ARLeF e 

proviôt in maniere direte a licuidâ lis rispetivis competencis, aplicant lis normis in vore pal so personâl. 

 

Art. 15 Personâl in mobilitât di un Compart diviers 



1. Tal câs di mobilitât di personâl di un Compart diviers dal Compart unic dal Friûl-Vignesie Julie, a 

vignaran definidis lis corispondencis des categoriis e des figuris professionâls daûr des afinitâts che si 

puedin cjatâ intes rispetivis declaratoriis. Il personâl al è incuadrât inte categorie, nivel, figure 

professionâl e posizion economiche in conformitât cu la ecuiparazion che e risulte, e al conserve ai fins 

juridics e economics la anzianitât maduride te Aministrazion di divignince. Tal câs che il tratament 

economic fondamentâl al sedi plui bas di chel fis e continuatîf che za al gjoldeve te Aministrazion di 

divignince, la diference e je conservade a titul di assegn personâl. Intal câs che la posizion juridiche e 

economiche di divignince e vedi variazions, il personâl al vignarà tornât a incuadrâ su la base de 

posizion juridiche e economiche dal proviodiment che le à determinade.    

 

 

CJAPITUL IV – NORMIS SU LA ASSUNZION DAL PERSONÂL 
 
Art. 16 Ambit di aplicazion 
1. Chest Cjapitul al regole lis proceduris di assunzion, a timp indeterminât, dal personâl pal acès aes 

categoriis no dirigjenziâls de ARLeF. 

2. Lis modalitâts pussibilis di assunzion a son chestis: 

a) concors par esams; 

b) concors par titui e esams; 

c) inviament a selezion di lavoradôrs segnalâts dai Centris pal implei; 

d) assunzions obligatoriis dai sogjets des categoriis protetis daûr de normative in vore. 

 

Art. 17 Programazion des assunzions 
1. Il Consei di aministrazion al adote la dotazion organiche dal ent e il plan des dibisugnis di personâl, 

di someti ae aprovazion de Zonte regjonâl. 

2. La programazion e ten cont de disponibilitât di mieçs finanziaris dal ent e dai limits aes assunzions 

previodûts a nivel normatîf. 

 

Art. 18 Carateristichis gjenerâls 
1. A puedin partecipâ aes proceduris di selezion i sogjets che a vedin chestis carateristichis gjenerâls: 

a) cun riferiment ae citadinance, a son ametûts i sogjets specificâts ca sot: 

- citadins talians. I talians che no fasin part de Republiche a son ecuiparâts ai citadins; 

- citadins dai Stâts membris de Union europeane e lôr familiârs che no àn la citadinance di un Stât 

membri, che a sedin titulârs dal dirit di permanence o dal dirit di permanence ilimitât; 

- citadins dai Stâts che no son de Union europeane, che a sedin titulârs dal permès di permanence di 

lunc periodi UE; 

- titulârs dal status di rifugjât o dal status di protezion sussidiarie. 

I citadins di chei altris Stâts membris de Union europeane e chei altris sogjets dal art. 38 dal D.Lgjs. 

165/2001, di là di vê une cognossince adeguade de lenghe taliane, che e sarà aciertade dilunc des 

provis di esam, a àn di vê, fate ecezion pe titularitât de citadinance taliane, dutis chês altris 

carateristichis previodudis pai citadins de Republiche; 

b) etât di no mancul di disevot agns e no plui di chê previodude dal ordenament pal colocament di ufici 

in cuiessence; 

c) gjoldiment dai dirits civîi e politics. No puedin jessi ametûts chei che a son stâts escludûts dal 

eletorât politic atîf, e nancje chei che a son stâts destituîts o dispensâts dal implei intune aministrazion 

publiche par rindiment insuficient continuât, o che a sedin stâts licenziâts par juste cause o par 

justificât motîf sogjetîf di une aministrazion publiche, o che a sedin stâts declarâts decjadûts di un 

implei public par vê otignût l'implei stes cu la produzion di documents fals o viziâts 

di invaliditât no sanabile, o che a sedin stâts colocâts in polse su la fonde de leç dai 24 di Mai dal 1970, 

n. 336 e modificazions e integrazions sucessivis, e ancje che a vedin usufruît dal colocament in polse 

daûr dal DPR dai 30 di Jugn dal 1972, n. 748; 



d) idoneitât fisiche al implei. La ARLeF e à la facoltât di someti a visite mediche prime de assunzion  i 

vincidôrs e i idonis dal concors su la fonde de normative regjonâl in vore, par verificâ la idoneitât 

fisiche a davuelzi lis funzions specifichis relativis ai puescj metûts a concors; 

e) posizion regolâr in merit dal servizi di jeve pai citadins sometûts a chest oblic; 

f) assence di condanis penâls par reâts che a impedissin, su la fonde des disposizions in vore, la 

costituzion dal rapuart di implei cuntune Aministrazion publiche; 

g) altris carateristichis previodudis dal singul bant. 

2. Lis carateristichis si à di vêlis te date di scjadince dal tiermin fissât intal bant di concors pe 

presentazion de domande di amission, e ancje tal moment de stipulazion dal contrat. La mancjance 

ancje di une sole des carateristichis indicadis parsore, e compuarte la esclusion dal concors o la 

decjadence de assunzion. 

 

Art. 19 Bant di concors 
1. Il bant di concors al indiche: 

a) il numar dai puescj metûts a concors, la categorie, la posizion economiche e il profîl professionâl; 

b) il tratament economic assegnât pe posizion economiche iniziâl de categorie di assunzion; 

c) i tiermins e lis modalitâts pe presentazion des domandis; 

d) lis carateristichis gjenerâls pe amission e altris eventuâls carateristichis specifichis pai puescj 

metûts a concors; 

e) la eventuâl preselezion di fâ e il numar di candidâts di ameti ae prove sucessive di esam; 

f) lis materiis ogjet des provis di esam e lis lôr modalitâts di davuelziment; 

g) la votazion minime domandade par passâ lis singulis provis, previodude di chest regolament; 

h) i titui di merit che a sedin tal câs previodûts, e ancje tiermins e modalitât pe lôr presentazion, 

documentazion e valutazion; 

i) la percentuâl dai puescj risiervâts su la fonde di normis di leç; 

j) i titui che a dan lûc a precedence o a preference a paritât di ponts; 

k) lis modalitâts che i candidâts disabii, in relazion e proprie disabilitât, a son tignûts a comunicâ la 

eventuâl dibisugne di aiûts par sostignî lis provis, che ur permetin di concori in cundizions di efetive 

paritât cun chei altris candidâts daûr de normative in vore; 

l) lis modalitâts che i candidâts cun Disturps Specifics dal Aprendiment (DSA) a son tignûts a certificâ 

il lôr stât; 

m) la citazion de leç dai 10 di Avrîl dal 1991, n. 125 (Azions positivis pe realizazion de paritât tra om e 

femine intal lavôr), che e garantìs stessis oportunitâts tra oms e feminis pal acès al lavôr; 

n) la informative dal art. 13 dal Regolament gjenerâl su la protezion dai dâts (Regolament (UE) 

2016/679 dal Parlament european e dal Consei dai 27 di Avrîl dal 2016, o GDPR); 

o) il totâl de tasse di concors, dentri dai limits fissâts de normative in vore, e lis modalitâts di paiament; 

p) ogni altre prescrizion stimade utile. 

 

Art. 20 Formis di publicitât 
1. Il bant di concors al è publicât sul Boletin Uficiâl de Regjon; al ven dât ancje avîs inte sezion 

“Publicitât legâl” dal sît istituzionâl de ARLeF. Altris formis di publicitât a podaran jessi disponudis dal 

bant stes. 

2. Il tiermin pe presentazion des domandis di partecipazion al concors nol pues jessi di mancul di 

trente dîs de date di publicazion dal bant di concors sul Boletin Uficiâl de Regjon. 

3. Il bant al pues previodi che ogni comunicazion sul concors e puedi jessi comunicade cun publicazion 

inte sezion “Publicitât legâl” dal sît istituzionâl de ARLeF. In chest câs, la publicazion e rispuint a ogni 

oblic di comunicazion o di notificazion ai interessâts. 

 

Art. 21 Perfezionament de domande e dai documents 
1. Lis domandis di partecipazion al concors rivadis in maniere utile a son esaminadis dal Ufici di 

Direzion par verificâ la amissibilitât su la fonde des carateristichis previodudis intal bant. Te ocasion 



dal esam istrutori des domandis di partecipazion, a podaran jessi domandâts sclariments e documents 

a integrazion de domande presentade, assegnant un tiermin par proviodi dentri di chel. 

2. Par garantî che la procedure concorsuâl si davuelzi in maniere svelte e funzionâl, la verifiche de 

amissibilitât ae selezion e podarà jessi fate dopo dal risultât finâl des provis scritis, par limitâle dome 

ai concorints che a passaran cheste prove e, duncje, in chest câs, ducj i candidâts a saran calcolâts 

ametûts cun risierve ae eventuâl preselezion e aes provis concorsuâls. 

3. La assence di une o plui carateristichis domandadis e sarà motîf di esclusion de graduatorie. 

4. La mancjade produzion de ricevude che e comprove il paiament de tasse di concors e je iregolaritât 

sanabile, baste che cheste e vegni furnide dentri de date segnade de ARLeF e che il paiament al sedi 

stât fat dut câs dentri dai tiermins previodûts dal bant. 

 

Art. 22 Tipologjie e contignûts des provis di esam 
1. Lis provis di esam a consistin in dôs provis scritis (che une e pues jessi a contignût teoric pratic), e 

intune prove orâl. Il bant al pues previodi che une des provis scritis e sedi une prove a rispueste 

multiple. Il bant al pues previodi ancje che la seconde prove scrite si fasi a pene completade la prime 

prove scrite. A otegnin la amission ae prove orâl i candidâts cuntune votazion di almancul 21/30 in 

ogni prove scrite. Tal câs che un candidât nol vedi passât la prime prove scrite, la Comission no va 

indenant cu la corezion e cu la valutazion de seconde prove scrite. 

2. La prove orâl e je su lis materiis des provis scritis e su chês altris segnadis intal bant di concors, e il 

candidât le passe cuntune votazion di no mancul di 21/30, aciertade ancje la cognossince de lenghe 

furlane e de lenghe inglese, al nivel minim previodût dal bant, e de strumentazion e des aplicazions 

informatichis plui slargjadis. 

3. I ponts finâi a son dâts de sume de medie dai vôts otignûts intes provis scritis e de votazion otignude 

inte prove orâl. 

 

Art. 23 Preselezion 
1. Il bant di concors al pues previodi che lis provis di esam a sedin anticipadis di formis di preselezion, 

ancje prontadis di aziendis specializadis in selezion dal personâl.  

 

Art. 24 Concors par titui e esams 
1. Intai câs che la assunzion e sedi fate cun concors par titui e par esams, pai titui no puedin jessi 

assegnâts ponts complessîfs che sedin plui di 10/30 o ecuivalent. Il bant al indiche i titui valutabii e i 

ponts massims che si ur puedin assegnâ in maniere singule e par categoriis di titui. 

2. La valutazion dai titui, dopo vê individuâts i criteris, e je fate dopo des provis scritis e prime de 

corezion dai elaborâts. 

3. Lis provis di esam si davuelzin daûr des modalitâts previodudis pal concors par esams. 

4. La votazion complessive e je determinade sumant il vôt otignût inte valutazion dai titui al vôt 

complessîf des provis di esam, tant che ripuartât intal articul 22. 

 

Art. 25 Comission esaminadore 
1. La Comission esaminadore e je nomenade cun decret dal Diretôr. Cheste e je componude, di norme, 

dal Diretôr stes, che al è da cjâf, e di doi esperts di competence provade par ce che al tocje lis materiis 

ogjet des provis di esam dal concors, sielts tra i dipendents dal ent, o di altris  aministrazions publichis, 

docents, e ancje sogjets estranis aes stessis aministrazions publichis, che a àn esperience idonie. Inte 

formazion de Comission, almancul che no sedi une indisponibilitât motivade, e je garantide la presince 

di membris di ducj i doi i ses. 

2. La Comission esaminadore e pues jessi integrade cun membris zontâts pal aciertament des 

cognossincis linguistichis e informatichis. 

3. Ai components esternis de ARLeF ur compet, par ogni sentade, un gjeton di presince cuntun  impuart 

che al è determinât daûr de normative in vore in materie. 

4. Al fâs di segretari verbalizant un dipendent de ARLeF. 



 

Art. 26 Adempiments de Comission esaminadore 
1. La Comission esaminadore si insedie in date e lûc determinâts dal President, dopo di une idonie 

comunicazion fate a ogni membri. 

2. Prime che a tachin lis provis concorsuâls, i components de Comission, cjapade vision de liste dai 

partecipants, a sotscrivin la declarazion che no son situazions di incompatibilitât tra lôr e i concorints, 

su la fonde dai articui 51 e 52 dal Codiç di procedure civîl. Inte declarazion e ven dât ancje at de assence 

di situazions normadis dal art. 35-bis, come 1, letare a) dal d.lgjs. 165/2001. 

3. Dilunc de prime sentade, la Comission e bute jù trê temis par ogni prove scrite. I temis a son segrets 

e e je improibide la divulgazion. I temis, a pene formulâts, a son sierâts in trê bustis identichis cun 

sierade adesive e firmâts difûr sui pics dai components de comission e dal segretari. Inte stesse riunion, 

la Comission e fisse i criteris e lis modalitâts di valutazion des provis concorsuâls, di formalizâ intai 

verbâi, par assegnâ i ponts dâts aes singulis provis. 

4. La Comission, a pene prime che e tachi ogni prove orâl, e determine lis domandis di fâ ai candidâts 

par ognidune des materiis di esam. Chês domandis a son proponudis a ogni candidât dopo estrazion a 

sorte. 

5. Prime di ogni prove, a saran identificâts – par ordin che a rivin – i candidâts, cun esibizion di un 

document valit di identitât. 

 

Art. 27 Adempiments pes provis scritis 
1. Prime che a tachin lis provis scritis, un candidât che si ufrìs volontari al sielç il teme tra lis trê bustis 

identichis che i vegnin consegnadis dal president. 

2. Dilunc des provis scritis nol è permetût ai concorints di comunicâ tra di lôr a vôs o par scrit, e nancje 

di metisi in relazion cun altris, che no sedin i membris de comission esaminadore. 

3. I elaborâts a àn di jessi scrits, pene la nulitât, dome su cjarte cul timbri dal ent e cu la firme di un 

component de comission esaminadore. 

4. I candidâts no puedin puartâ cjarte par scrivi, aponts manuscrits, libris o publicazions di cualsisedi 

specie. A puedin consultâ dome i tescj che a sedin stâts tal câs autorizâts dal bant di concors. 

5. Il concorint che al contraven aes disposizions dai comis parsore al è escludût dal concors. Intal câs 

là che al risulti che un o plui candidâts a vedin copiât, in dut o in part, la esclusion e je disponude par 

ducj i candidâts coinvolts. La mancjade esclusion al at de prove no impedìs che la esclusion e sedi 

disponude intant de valutazion des provis stessis. 

 

Art. 28 Adempiments pe prove orâl 
1. La date là che si davuelzaran lis provis orâls e je publicade, almancul 15 dîs prime, inte sezion 

“Publicitât legâl” dal sît istituzionâl de ARLeF. Cheste publicazion e rispuint a ogni oblic di 

comunicazion o notificazion ai interessâts. 

2. Lis provis orâls a àn di davuelzisi intune stanzie vierte al public. 

 

Art. 29 Procès verbâl des operazions di esam e formazion des graduatoriis 

1. Di dutis lis operazions fatis e des definizions cjapadis de Comission, ancje intal valutâ i singui 

elaborâts, al è butât jù, par cure dal segretari, in maniere distinte par ogni sentade, un verbâl di  pueste, 

firmât di ducj i components de Comission e dal segretari stes. 

2. La graduatorie provisorie di merit dai candidâts e je formade de Comission daûr dal ordin dai ponts 

de votazion complessive ripuartade di ogni candidât, cu la aplicazion dai titui di precedence che a dan 

dirit ae eventuâl risierve di puescj, e ancje dai titui di preference, a paritât di merit, fra chei previodûts 

dal articul 5 dal DPR dai 9 di Mai dal 1994, n. 487, o di chês altris normis in vore in 

materie. 

3. La graduatorie di merit definitive e je aprovade cun decret di pueste dal Diretôr e e je publicade inte 

sezion “Publicitât legâl” dal sît istituzionâl de ARLeF par almancul cuindis dîs consecutîfs. Cheste 

publicazion e rispuint a ogni oblic di comunicazion o di notificazion ai interessâts. 



4. A son declarâts vincidôrs, intai limits dai puescj metût in complès a concors, i candidâts colocâts in 

maniere utile inte graduatorie di merit. Cheste e reste buine pal periodi temporâl previodût de 

normative in vore, che al decor de date de sô aprovazion. 

 

Art.30 Assunzion in servizi 
1. I candidâts declarâts vincidôrs a son invidâts, dentri di no mancul di cuindis dîs di cuant che a àn 

ricevude la comunicazion: 

a) a presentâ i documents prescrits dal bant par verificâ che a vedin in maniere efetive lis 

carateristichis domandadis, tal câs che la ARLeF no ju puedi acuisî in maniere direte; 

b) a firmâ il contrat individuâl di lavôr. 

2. Tal câs che nol vegni rispietat, fûr che par motîf justificât, il tiermin indicât tal come 1 o che a mancjin 

lis carateristichis prescritis, il Diretôr al declare, cun decret di pueste, la decjadence dal candidât de 

assunzion. 

3. I candidâts declarâts vincidôrs, prime di stipulâ il contrat individuâl di lavôr, a saran sometûts a 

visite mediche previodude de normative in vore. Tal câs che dal esit di chê stesse e risulti la inidoneitât, 

il candidât al decjât de graduatorie. 

 

Art. 31 Decjadence de nomine 

1. Tal câs che il vincidôr nol cjapi servizi inte prime dì dal rapuart di lavôr comunicât de ARLeF, 

cence dimostrâ, dentri di chê zornade, che a esistin impediments obietîfs specifics e ineludibii che no 

dipendin dal candidât, chel al decjadarà de sô posizion in graduatorie e la aministrazion no stipularà il 

contrat di lavôr o lu darà par anulât se za stipulât. In chest câs, si cor jù la graduatorie, proponint la 

stipule dal contrat individuâl di lavôr ai candidâts idonis, partint dal secont classificât. 

2. La stesse procedure si apliche tal câs che il vincidôr cjapât sù nol vedi passât il timp di prove o 

che si sedi dimetût dilunc di chest periodi. 

 

 Art. 32 Inviament a selezion midiant dai Centris pal implei 
1. La assunzion cun inviament a selezion di lavoradôrs segnalâts dai Centris pal implei e pues jessi 

fate dome pe categorie B, posizion economiche B1, e pe categorie A, cun provis di idoneitâts fatis di 

une comission di pueste. 

2. L'Ufici di Direzion al mande daurman al Centri pal implei competent la domande di inviament a 

selezion di un numar di lavoradôrs dopli a pet dai puescj di cuvierzi. Dentri di dîs dîs de ricezion des 

comunicazions di inviament, a vegnin clamâts i candidâts par sometiju aes provis seletivis, daûr dal 

ordin di posizion inte graduatorie predisponude dal centri pal implei competent, indicant ore, zornade 

e lûc li che si davuelzin. 

 

 Art. 33 Contignût des provis seletivis e indiçs di riscuintri 
1. La selezion dal articul precedent le fâs une comission di pueste, nomenade su la fonde di ce che al 

previôt chest regolament pes provis concorsuâls, e e consist intal davuelzi provis pratichis e un 

eventuâl esam orâl su materiis leadis al profîl professionâl che par chel e je previodude la assunzion. 

2. La selezion e vûl aciertâ dome la idoneitât dal candidât pes funzions previodudis pe categorie e pal 

profîl professionâl di assunzion, daûr dai indiçs di riscuintri predeterminâts de Comission, e no 

compuarte valutazion comparative. Lis provis a àn di jessi fatis intune stanzie vierte al public. 

3. La dì stesse de prove, i candidâts inviâts a son tignûts a fâ, devant di un funzionari incargât, une 

declarazion scrite là che a atestin, sot de lôr responsabilitât, di vê lis carateristichis che a coventin  pal 

acès al implei.  

4. L'Ufici di Direzion al comuniche par timp al Centri pal implei, che i à indreçât la istance di inviament, 

la idoneitât o no idoneitât dai sogjets che a àn fat lis provis di selezion, e ancje i nominatîfs dai sogjets 

clamâts che no si son presentâts. 

5. I risultâts de selezion a son aprovâts cun decret dal Diretôr. 

6. La assunzion in servizi e je fate cu lis modalitâts dal articul 30. 



 

Art. 34 Assunzions obligatoriis 

1. Lis assunzions obligatoriis dai sogjets des categoriis protetis su la fonde de leç dai 12 di Març dal 

1999, n. 68 (Normis pal dirit al lavôr dai disabii) si fasin daûr des modalitâts e des proceduris 

previodudis de normative statâl e ancje, stant che compatibilis, daûr des proceduris di inviament a 

selezion midiant dai Centris pal implei, cjapâts dentri i aspiets che a tocjin i contignûts des provis di 

idoneitât. 

 

CJAPITUL V – ALTRIS NORMIS ORGANIZATIVIS 
 
Art. 35 Colaborazions, convenzions, tirocinis e volontariât 
1. Su deliberazion conforme dal Consei di Aministrazion, la ARLeF e pues cun di plui: 

a) ricori a consulencis professionâls e a colaborazions esternis; 

b) stipulâ, pes finalitâts leadis al ûs orâl e scrit des lenghis ametudis a tutele intai uficis des 

aministrazions publichis de leç dai 15 di Dicembar 1999, n. 482, convenzions di pueste cui sogjets e 

daûr des modalitâts previodudis dal art. 6 dal D.P.R. dai 2 di Mai dal 2001, n. 345; 

c) ricori ai tirocinis formatîfs specificâts de leç dai 24 di Jugn dal 1997, n. 196 (Normis in materie di 

promozion de ocupazion); 

d) ricori a formis di volontariât, daûr des modalitâts dissiplinadis dal Regolament di pueste. 

 

Art. 36 Dissipline de contabilitât e de gjestion finanziarie, des spesis di rapresentance, dai 
apalts, de valutazion di congruitât economiche e tecniche e de atestazion di conformitât de 
prestazion contratuâl 
1. La Agjenzie e viôt de gjestion des spesis che a coventin par sigurâ il so funzionament e ancje di chês 

destinadis a realizâ i obietîfs fissâts. 

2. Par ce che al tocje la dissipline de contabilitât e de gjestion finanziarie, a cjatin aplicazion il decret 

legjislatîf dai 23 di Jugn dal 2011, n. 118 (Disposizions in materie di armonizazion dai sistemis contabii 

e dai schemis di belanç des Regjons, dai ents locâi e dai lôr organisims, a norme dai articui 1 e 2 de leç 

dai 5 di Mai dal 2009, n. 42), il Regolament di contabilitât de ARLeF e il Regolament in merit ae 

dissipline de gjestion economâl de spese de ARLeF. 

3. Lis spesis di rapresentance a son chês sostignudis de ARLeF par davuelzi ativitâts leadis ae esigjence 

concrete e obietive di perseguî, intal ambit dai propris fins istituzionâi, une proiezion adeguade de 

proprie imagjin viers l’esterni, e par mantignî o incressi il lustri de Agjenzie stesse. Chestis a son 

gjestidis intai limits e daûr des modalitâts previodudis dal Regolament des spesis di 

rapresentance de ARLeF. 

4. La Agjenzie e sosten in maniere direte lis spesis pe acuisizion dai bens e dai servizis che a coventin 

pes sôs esigjencis specifichis, intal rispiet de normative in vore sui apalts di furniduris, servizis e lavôrs. 

Par regolâ i aspiets atuatîfs demandâts de normative indicade ae decision des stazions apaltantis, la 

Agjenzie e pues aprovâ un regolament specific. 

5. Cun regolament di pueste, la Agjenzie e regole i criteris e lis modalitâts pe espression de valutazion 

di congruitât economiche e tecniche e de atestazion di conformitât de prestazion contratuâl. 

 

Art. 37 Regolaments 
1. La ARLeF e adote i regolaments previodûts de normative in vore e ogni altri regolament necessari 

par esercitâ la sô autonomie aministrative e finanziarie, e ancje par davuelzi lis funzions de Agjenzie. 

2. I Regolaments a jentrin in vore la decime cuinte dì dopo de lôr publicazion cu lis modalitâts fissadis 

dal articul 38, almancul che nol sedi stabilît in altre maniere de relative deliberazion dal Consei di 

Aministrazion. 

 

Art. 38 Publicitât legâl 



1. I ats che par chei lis normis di leç, o il Statût o i regolaments de ARLeF o altris normis regolamentârs 

aplicabilis ae ARLeF, a previodin di pueste l'oblic di publicazion che e à efiet di publicitât legâl, a son 

publicâts sul sît internet de Agjenzie inte sezion “Publicitât legâl”. 

2. Se a mancjin indicazions specifichis, la durade minime de publicazion e je di 15 dîs consecutîfs. 

3. La publicazion di ats inte sezion indicade dal sît internet de Agjenzie e à la finalitât di furnî 

presunzion di cognossince legâl dai stes, a cualsisedi efiet juridic specific che cheste e assolvi. 

 


